
Spectabiles Illustris hujus Scholae Curatores! 
Viri plurimum Reverendi, Ecclesiarum Guber­

natores prudentissimi!
Collegae svavissimi !
Tu denique Deo Musisque sacrata Juventus ! 
Auditores omnium Ordinum quotquot adestis 

honoratissimi!

Gravissimum, acerbissimumque vulnus 
Athenaeo huic nuper inflictum est. Mor­
te enim luctuosissima ereptus nobis est 
vir meritis conspicuus Franciscus Nagy, 
non ultima hujus Musarum Sedis gloria, 
nostrique Collegii magnum decus, et or­
namentum. Hujus nuncii acerbitate vehe­
menter commoti sunt omnes, qui quan­
tam Viri Clarissimi decessu jacturam acce­
perimus, serio ad animum revocarunt. —  
Placuit itaque quam plurimis, ut intra hos



etiam Scholae nostrae parietes, publice 
justa eidem persolvantur, meritaque ejus 
solenni oratione depraedicentur. Omnes 
vos AA. Honoratissimi hanc erga Defun­
ctum pietatem approbare, haud difficulter 
in animum induco; at simul dubitare ne­
queo, quin plures vestrum miraturi sint, 
gravissimam Collegae manibus inferias mit­
tendi provinciam, mihi non ulla eloquen­
tiae laude c!aro demandatam esse. Verum 
vel hoc ipsum firmissimum haberi volo te­
stimonium nostrae erga Defunctum pieta­
tis, ut licet justissime vererer, ne onus, cui 
sustinendo impar inveniar, humeris susci­
perem, hanc tamen amicissimo mihi dum 
viveret viro,justa persolvendi provinciam, 
minime recusarim. Vos igitur A A. omnium 
ordinum spectatissimi, quotquot solenni 
hoc die ad laudationem funebrem condu­
xistis, et mecum Clarissimi Viri Francisci 
Nagy memoriam celebrare avetis, dicenti 
mihi animis favete, et si eurum de quibus 
acturus sum gravitatem, verborum, ponde­
re exaequare non potero, sollicitum ac ti­
tubantem, benevolentia vestra confirmate, 
sustentate. Quod ne pluribus eblandiri 
necesse habeam, nominis Defuncti nostri 
favor, apud vos facile mihi impetrabit.



Cogitanti mihi quis maximus manibus 
Defunctorum, qui meritis conspicui erant, 
tribui honos possit, illorum imprimis pro­
bandum videbatur institutum, qui expres­
sam virtutum Defuncti imaginem oculis 
intuentium sistunt, quibusque initiis pro­
fecti, qualibus incitamentis adminiculis­
que adjuti, tantam sibi laudem pepererint, 
non ficta oratione persequuntur. Tali ni­
mirum ratione et memoriae Defunctorum 
et viventium commodis optime consuli­
tur. Ouid enim vita functis honorificentius 
quam vitam moresque illorum ad exem­
plar imitandum viventibus proponi ? quid 
viventibus utilius commodiusque, quam 
normam regulamque prae oculis habere, 
ad quam vitae suae rationem exigant? M i­
hi vero hanc inprimis viam insistendam 
esse cum viro eruditissimo laudibusque cu­
mulatissimo Francisco Nagy justa solen­
nia persolvere paro res ipsa admonere vi­
detur. Spes enim est animis generosorum 
juvenum, qui in hac bonarum artium palae­
stra desudant, stimulos accessuros, ut ve­
stigiis Defuncti nostri, licet haud passibus 
aequis, attamen alacriter insistant, virtu­
tesque laudabili aemulatione imitentur.



Vir eximius cujus mortem lugemus, 
primam lucem adspexit in vico Felsd-Valy 
anno post millesimum y65. Pater ejus fuit 
Michael Nagy, ibidem munere ecclesiasti, 
co functus. Puer adhuc artibus bonis eru­
diendus in hanc nostram Scholam missus 
est, hinc tamen brevi in Gymnasium quod 
Misholtzini floret transivit. Jam in tenera 
aetate mira flagrabat quidvis discendi cu­
piditate, tantaque contentione inter pau­
cos excellere cupivit, ut in Praeceptoribus 
suis maximam de se spem excitaret. M i­
rus hic discendi ardor, felicissimo quod a 
fautrice natura acceperat ingenio suffultus, 
effecit brevi, ut Gymnasii decus ornamen­
tumque audiret. Nec in eo maturiore ar­
dor iste relangvuit, ut in multis videmus, 
qui spem dc $e conceptam annis aucti 
eludunt, imo cum aetate crescere intendi­
que videbatur. Cum enim ad eos maturio­
ris aetatis annos jam perveniret, in quibus 
e meliore luto ficti, feliciorisque ingenii Ju­
venes, sine Praeceptoris ope sapere, et ut 
ajunt, sine cortice natare incipiunt, Defun­
ctus noster, humaniores literas tam avide 
arripuit, ut diuturnam quamdam sitim ex­
plere videretur. At cum ei inde a tenero ni­
hil prius aut antiquius fuerit, quam salubris



sujusvis doctrinae imbibere praecepta, in 
hac re tamen sic suo obsecutus ardori est, 
ut ad divinarum rerum intelligentiam om- 
&es cogitationes suas, omniaque studia 
praecipue conferret. Cum vero probe intel­
jigeret neminem consummati Theologi no­
men, sine multifariae eruditionis apparatu 
consequi posse, totum se iis studiis dedit, 
quorum opem disciplina haec deposcere vi­
debatur. Hoc consilio Philosophiae, Histo­
riae, Lingvae Hebraicae atque Graecae, Phi­
lologiae et Antiquitatibus sacris, eam ope­
ram impendit, ut non tam Theologiae 
subsidiis se munire, quam summam in his 
disciplinis laudem consequi velle videre­
tur. Praejudicatae nonnullorum opinioni 
ansam Defunctus noster eo praebuit, quod 
modicis Gymnasiorum rivis contentus, 
grandiores Athenaeorum, quae Patria no­
stra habet, fluvios neglexerit. At nescio an 
non hoc ipsum, quantae in illo fuerint in­
genii dotes, quamque excellentes animi fa­
cultates, in clariore luce ponat. Cum enim 
in Gymnasiis summa tantum doctrinarum 
delibari,patentissimumque studiorum cam­
pum arctis limitibus constringi videret, ille, 
cujus animus ad solidioris eruditionis lau­
dem adspirabat, suis maxime viribus insi-



stens, suisque opibus et praesidiis sufful­
tus, obstantia haec claustra perrupit, et 
ad eruditionis laudem proxime accessit.— 
Usus quidem est in Schola M iskoltziensi 
duce et adjutore studiorum suorum Samu­
ele Miklosio, viro eloquentissimo, et in 
omni fere eruditionis genere perpolito, 
quem ille ut patrem colebat, a quo etiam 
ut illius diligebatur. At vero Institutioni, 
bus doctissimi viri non diu vacare ei licuit, 
Cum enim ingenio suo, aetatem praecur­
rente, morumque probitate omnes cepis­
set, Scholis inferioribus praefectus est, de­
cem et octo annos nondum excedens. De­
latum itaque hoc Defuncti nostri fuerat in­
genio, ut qua aetate alii discipuli sunt, ille 
discipulos haberet. Nec spes in eo collo­
cata Scholae moderatores fefellit. Quanto 
enim discipulorum suorum emolumento 
spartam illam obiverit, facillime quivis vel 
inde colligat, quod Parentum Gymnasiique 
Patronorum precibus obtestationibusque 
expugnatus, per octo annorum decursum 
muneri isti vacare coactus sit. Imo quo 
certius eum Miskoltzienses in sinu suo 
retinerent, excellentibus animi ejus facul­
tatibus commoti, altius eum evexerunt, 
Subrectorisque munere (quod Professoris



officio et honor! proxime accedit) eundem 
ornaverunt. Non tamen ultra biennium 
munus istud gessit. Cupido enim animum 
ejus subiit exteras terras visendi. Itaque 
suscepit consilium auctore et auspice Deo, 
atque in Universitatem Studiorum Tiguri­
nam, faustis ominibus se contulit, ut in­
stituti praeclari fructus in Patriae sinum 
effunderet. Quocunque pervenit, adiit vi­
ros, quos fama doctos esse acceperat, eo­
rum sermonibus fruebatur, peculiaria cu­
iusvis loci percontabatur, condidit tacitus, 
et seposuit, quae sibi usui fore ducebat, ut 
consilio suo satisfaciat. Multa apud Helve­
tios eruditionis accessione ditatus, post bi­
ennium in Patriam rediit, et inter Candida­
tos Ministerii sacri nomen suum professus 
est. Munere Ecclesiastico in Ecclesia Tsáti­
ensi et Dorogmensi functus est, in quo in­
signes suas dotes, nativam eloquentiam, 
gravitatemque dicendi cunctis approbavit. 
Munus sacrum non diu gessit. Cum enim 
ejus doctrina omnium fama et oratione ce­
lebraretur, non abnuendis promissis in 
hanc Musarum Sedem evocatus, Huma­
niorum literarum Professoris munere ho­
noratus est. Hic itaque fortunarum sua­
rum, of&ciique in emolumentum scholasti-



eae Juventutis suscepti stabilem sedem fi­
xit. Quam arduo laboriosoque munere 
fungantur ii, qui apud nos humaniores li­
teras prostentur, satis notum omnibus esse 
arbitror. Ilie tamen ferreae patientiae vir, 
cum a!ii eodem munere fungentes onus jTt- 
na se gravius sustinere quererentur, sunt- 
mam se ex hoc labore voluptatem percipe­
re saepius dicebat. Naturae quodam be­
neficio id illis, qui non invita sua indole 
munus docendi suscipiunt, obtigit, ut sum? 
ma voluptate perfundantur, cum latentes 
ingenii discipulorum igniculos eliciunt, 
fovent, nutriunt, mentemque juventutis, 
ceram quasi sequacem, Prometheia manu 
tractant, animique velut lineamenta effin­
gunt. Non ullus tanto exultat gaudio Phi­
dias, cum spirantia ex ebore fingit signa, 
vivosque ducit de marmore vultus, fn ho­
rum, qui sane paucissimi sunt numero De­
functus noster ponendus est. Per yiginti 
enim annos et unum, sii? in instituenda 
juventute versatus est, ut nullum laborem, 
quem discipulis suis profore arbitrabatur 
unquam refugerit, nec ullum laboriosissi­
mi muneris, in quo omnem fere aetatem 
contrivit, taedium eum ceperit. Hoc mu­
neris cursu vices Theologiae Professoris



pius simplici vice supplevit; cum vero an­
no superiori, magni Musagetae, quem re­
rum nostrarum Gubernatorem veneramur, 
J o se p h i V a y  munificentia, in hoc Athe­
naeo, Exegeseos sacrae Cathedram erexis­
set, unanimi omnium consensu, Defuncto 
nostro honorifica haec provincia deman­
data est, in cujus novae Professionis au­
spiciis morte acerba ereptus est.

, Vixit quemque dedit cursum fortuna,
peregit.

Fuit in eo eruditio non vulgaris ; imo 
vix' ullum facile reperias doctrinae genus, 
cui non industriam suam impendisset. —  
Ouin etiam, quibusdam supellectilis an­
tiquariae generibus, ut numis antiquis, 
quorum non parvum ille numerum reli­
quit, mirifice delectabatur. —  Id vero in 
laudibus Defuncti nostri pon ultimo loco 
ponendum puto, quod severiores discipli­
nas Poetices svavitate et jucunditate miti­
garit, cui studio ita deditus erat,ut vix ullo 
alio, si a sacrorum codicum intelligentia 
discesseris magis fuerit delectatus. Quam 
Poetices beatam venam Defunctus noster, 
e sacris Vatibus, quorum volumina assidue 
ferebat, quasi per contagionem hausit. Sa­
cra enim Hebraeorum Poesi nihil sublimi-



us, nihil divinius fingi posse saepius eum di­
centem audivi, vaticinio inprimis Esaiae, 
qui nunc multa aura levatus, altissimos nu­
bium tractus post se relinquit, nunc torren­
tis ad instar, quem supra ripas largi imbres 
aluerunt, ore profundo fervet, immensus­
que fertur. Hinc est quod in carminibus 
ejus multa reperiantur e Vatibus sacris ex­
pressa; imo Esaiae et Habacuci quaedam 
versibus polivit latinis, comptissimis, Ro­
manum sonantibus, quos qui leget, caela­
tum novem Musis opus fatebitur. Carmi­
na tamen quae publici juris esse voluit, 
patrio sermone composuit, e quibus quan­
ta utilitas in lingvam nostram redundarit, 
non est necesse pluribus verbis comme­
morare. Peritissimus certe talium rerum; 
aestimator Franciscus Kazinczy, quem du­
cem sequuntur veneranturque pene omnes, 
qui lingvae nostrae excolendae operam 
inpendunt, carmina ejus vehementer ap­
probavit, et ad plura etiam edenda enixe 
eum hortatus est. Effectum profecto est 
ejus industria ut lingva nostra asperitatem 
suam sensim exueret, et antea pingve 
quiddam et agreste sonans plectri Horatiani, 
numeris et svavitate mitigaretur. Ex cujus 
meriti societate non equidem multos alios



excludo AA. at qui laudem hanc ipsi de­
negarit, nae ille gloriae ejus invidentissi­
mus sit. Quanto sermonem patrium perpo­
liendi ditandique studio flagraverit, testis 
est Hias Homeri, versibus heroicis in ling­
vam Hungaricam translata, quod opus mul­
to sudore multisque vigiliis ad umbilicum 
perductum, utinam aeternis tenebris dam­
natum non sit, sed magno rei nostrae li­
terariae emolumento, e scriniorum latebris 
in lucem publicam quo citius emergat.

Restat, ut qua supremum Numen re­
ligione coluerit, quantaque morum in­
tegritate aliis praeluxerit, breviter expo­
nam: quod vero digno verborum appara­
tu exequi, non venae nostrae sterilitas, non 
infantia vocis permittit. Erat in eo mag­
na vis pietatis erga Deum, quam primum 
praeceptis et exemplo parentum in animo 
satam, librorum divinorum lectio aluerat, 
.denique exercitatio assidua, ita confirma­
rat et roborarat, ut ad extremum vitae 
cresceret semper, intendereturque. In ser­
mone etiam et dictis, quae inter amicos 
'proferret, mirificam immortalis Dei reve­
rentiam omnes adnotabant. Vix ullus ei 
illuxit dies, quem non ferventissimis ad 
Deum immortalem precibus auspicaretur. 
Quoties ego hunc vidi A A. coelum stelli­
ferum, aut adulto vere effusas naturae opes 
contemplantem, sacro pectoris aestu inca­
lescere, Numinisque sensu plenum, ac 
pene abreptum, ardentissimo pietatis af­
fectu in laudem Coeli Terraeque Satoris e­



rumpentem. Nec vero in precibus tantum 
ac laudibus Dei, sacrisque publicis obeun­
dis assiduus erat, sed menti sanctae et pu­
rae non svavius fere oblectamentum quae­
rebat, quam sacrorum voluminum lectio­
nem. Ex hoc fonte fluxere mores integer­
rimi, quos in omni vitae genere testatus 
est, quibusque probiores candidioresque 
frustra in homine requiras.—  Erant enim 
adeo inculpati pudicique, ut nihil ab eo 
factum, quod vel rigidissimus morum cen­
sor reprehenderet, nihil dictum vel in hi­
lariore amicorum caetu, quod non in vir­
ginum choro dici possit, meminerim. —  
Officium ejus non modo amicis, sed nec 
ignotis defuit. Neminem inter vos igno­
rare arbitror Auditores, quanta is liberali­
tate egenis, qui opis ejus indigebant, e 
re sua familiari, cum ipse dives minime 
esset, succurrerit, qua caritate morbo, aut 
alia calamitate conflictantes, consilio, so­
latio, re adjuverit, erexerit, recrearit. No­
runt amici, norunt plurimi hujus loci inco­
lae, saepe eum sui, suorumque curam, dum 
aliis opem ferre queat, penitus etiam abje­
cisse, ut non obscure intellegi posset, ca­
riores ei homines fuissse, quam ipse fue­
rit sibi. —  Atque summa haec viri erga 
Deum immortalem pietas, morumque in­
nocentia, sic in vultu ejus totiusque cor­
poris habitu relucebat, ut qui eum non 
visum antea cerneret, ex ore, corporisque 
lineamentis, probitatem ejus, totumque 
pectoris habitum facile conjiceret. Adeo



videlicet cognatae res sunt corpus atque 
anima, ut alterius habitum altera sequa­
tur, ac mentis quidem bonitas in ipsa cu­
tis specie reluceat, rursum corporis ha­
bitus, divinae aurae particulam afficiat, ut 
quae corpori penitus sit immersa, atque il­
ligata. Haec tui beate Nagy pietatem pro­
bitatemque spirans imago, animo meo im­
pressa est, hanc mihi servabo, quamdiu a­
nima mea in hoc corpusculo hospitatur.

Oualis vero maritus, qualis Paterfami­
lias fuerit, recordemini mecum AA.—  A n ­
nis suis florentibus, divmae manus du­
ctu atque auspicio, sanctissimo connubii 
vinculo sibi junxit nobilem virginem Su­
sannam Oláh, Antistitis Janosiensis fili­
am, omnibus dotibus, quae sexum illum 
commendant et ornant conspicuam. Con­
iugio isto felix dicebatur eratque Defunctus 
noster. Nullum enim faederis matrimonia­
lis sanctius ac potentius vinculum est, 
quam quod* similitudine indolis contra­
ctum est, ac virtute et pietate in dies arctius 
adstringitur. Concordia hac non tam con­
sociantur animi, quam coalescunt, ac vel­
uti concrescunt, ut crederes unam animam 
in duobus esse divisam. Beatum enimve­
ro Defunctum nostrum, quem rarissima 
haec sors turbae exemit ! succubuisset pro­
fecto calamitatibus ac procellis, quibus per 
vitam conflictatus fuit, nisi lectissimae fe­
minae firmitas simul ac svavitas eum sus­
tentasset. Ex optima hac conjuge duos fili­
as tulit, Franciscum et Josephum ad om­



nia praeclara surgentes, et filiam unam Jo­
annam, praestante indole, ingeniique doti­
bus ac virtute decoratam, quibus casta san­
ctaque disciplina ad omne documentum 
et exemplum pietatis ac virtutis praeivit. 
Indulgentiam qua erga suos usus est, gra­
vitate temperavit; quare liberi auctorita­
tem ejus sic verebantur, ut metus omnis 
abesset. Fuit porro vitae eorum Dux et 
moderator, morum magister, et pietatis in­
ter suos domesticus doctor.

Hic vir tam praeclari exempli per pla­
cidam mortem ad coelestia gaudia transla­
tus est, mensis quem nunc claudimus die 
15-ta. Salve coelo recepte, qui ex flucti­
bus et calamitatibus hujus vitae, tranquil­
lum aeternae beatitatis portum invectus es. 
Tu jam inter coelestia sidera mortalitatem 
nostram ex alto despicis, atque in serenissi­
mo coelitum aethere, noctem nostram mi­
raris. Quod tibi mortale fuit moesti terrae 
mandavimus; at non idem tumulus, qui 
caduci corporis reliquias contegit,praecla­
ra etiam tua in rem literariam merita ob­
ruet; nosque sicut te Collega nobis accep­
tissime impense amavimus, ita gratissimam 
tui memoriam semper retinebimus.








